
SUĠĠERIMENTI 

Il-Kumitat għall-Iżvilupp jistieden lill-Kumitat għall-Baġits, bħala l-kumitat responsabbli, 

biex jinkorpora s-suġġerimenti li ġejjin fil-mozzjoni għal riżoluzzjoni tiegħu: 

1. Jissottolinja li l-isforzi ta’ żvilupp madwar id-dinja fl-2013 se jkunu ta’ importanza kritika 

biex jiddeterminaw jekk l-Għanijiet ta’ Żvilupp tal-Millenju (MDGs) għadhomx jistgħu 

jintlaħqu fl-2015; ifakkar lill-Kunsill dwar ir-responsabbiltà tal-UE lejn sħabha li qed 

jiżviluppaw u l-impenji ċari li d-donaturi tal-UE, sew individwalment kif ukoll 

kollettivament, għamlu f’termini tal-kontribuzzjonijiet tagħhom għall-ġlieda kontra l-faqar 

fid-dinja li qed tiżviluppa; jistieden għaldaqstant lill-Istati Membri, megħjuna mill-

Kummissjoni, biex jistabbilixxu skeda ta' żmien definita għall-ilħiq tal-objettiv ta' 0.7 % 

tal-PDG li għandu jiġi allokat għall-għajnuna għall-iżvilupp;  

 

2. Jopponi bil-qawwa t-tnaqqis propost mill-Kunsill ta’ aktar minn EUR 50 miljun fil-livell 

tal-impenji u ta’ aktar minn EUR 150 miljun f’dak tal-pagamenti fl-Istrument ta’ 

Kooperazzjoni għall-Iżvilupp (DCI); jidhirlu li huwa kruċjali għall-kredibbiltà tal-UE 

bħala sieħba sinifikanti u affidabbli fl-iżvilupp li tipprovdi livelli adegwati ta’ 

finanzjament ta’ żvilupp, li lill-UE jippermettulha tissodisfa l-impenji li ħadet fil-qafas ta’ 

programmazzjoni pluriennali reċiprokament maqbula u kontinwata; 

 

3. Jenfasizza li jeħtieġ li r-riżorsi limitati ta’ għajnuna tal-UE jintużaw bl-akbar effikaċja 

possibbli; jissottolinja li l-UE llum titqies bħala minn ta’ quddiem fid-dinja f’dik li hi l-

effikaċja u t-trasparenza tal-għajnuna, b’riżultati li jitkejlu u sostanzjali f’termini ta’ titjib 

tanġibbli f’ħajjet miljuni ta’ nies fil-pajjiżi li qed jiżviluppaw;  

 

4. Iqis li huwa essenzjali li l-flessibilità baġitarja tikber sabiex l-Unjoni tkun tista' tirreaġixxi 

b'effikaċja għall-isfidi globali l-ġodda; marġnijiet usa’ ta’ flessibbiltà huma tabilħaqq 

kruċjali għal allokazzjoni aħjar tar-riżorsi għall-kooperazzjoni u l-iżvilupp; 

 

5. Huwa partikolarment imħasseb dwar it-tnaqqis fl-oqsma tas-sigurtà tal-ikel, is-saħħa u l-

edukazzjoni, li huma setturi ta’ importanza ewlenija għall-ilħiq tal-MDGs; ifakkar, barra 

minn hekk, li l-interventi strutturali fl-agrikoltura, is-sigurtà tal-ikel u n-nutrizzjoni, kif 

ukoll miżuri konkreti li għandhom l-għan li jeqirdu l-fenomenu tal-ħtif tal-artijiet, huma 

essenzjali biex jippromwovu tkabbir inklussiv u sostenibbli u jipprevjenu r-rikorrenza, 

sena wara l-oħra, tal-kriżijiet tal-ikel f’reġjuni vulnerabbli bħas-Saħel u l-Qarn tal-Afrika; 

 

6. Itenni l-bżonn li jiġu stabbiliti regoli fil-livell tal-Unjoni u f’dak internazzjonali fir-

rigward tal-istituzzjonijiet ekonomiċi u finanzjarji, bil-għan li jnaqqsu l-volatilità tas-

swieq u tal-prezzijiet, speċjalment dwak marbutin mal-komoditajiet tal-ikel, kif ukoll il-

bżonn li jiddaħħlu mekkaniżmi fiskali għall-profitti miksuba minn spekulazzjoni 

finanzjarja fuq żmien qasir u li jissaħħu l-isforzi kurrenti għall-abolizzjoni tas-sistema ta' 

rifuġji finanzjarji u fiskali; 

 

7. Itenni l-konvinzjoni qawwija tiegħu li jeħtieġ li l-finanzjament tal-klima jkun ġdid u 

addizzjonali għall-kooperazzjoni programmata fl-iżvilupp taħt id-DCI l-ġdid; iwissi li l-

Kunsill, billi jnaqqas il-finanzjament għall-ambjent u għall-ġestjoni sostenibbli tar-riżorsi 

naturali, jista' jipperikola l-kontribuzzjonijiet tal-UE għal għadd kbir ta' inizjattivi maġġuri 

fil-ġlieda kontra t-tibdil fil-klima u favur il-promozzjoni ta’ aċċess universali għall-

enerġija, b’mod partikolari l-Inizjattiva dwar Enerġija Sostenibbli għal Kulħadd 

immexxija min-NU u l-Alleanza Globali dwar it-Tibdil fil-Klima tal-UE nfisha; 

 

8. Iwissi li t-tnaqqis propost għall-finanzjament ta’ atturi mhux statali u ta’ awtoritajiet lokali 

f’pajjiżi li qed jiżviluppaw jibgħat messaġġ negattiv qawwi fi żmien meta, bil-maqlub, l-

UE għandha terġa' tafferma l-appoġġ tagħha għal dawn l-atturi, li l-kontribut tagħhom 

huwa essenzjali biex l-MDGs jintlaħqu sal-2015 f'livell lokali;  

 

9. Jifhem il-ħtieġa li l-UE turi l-appoġġ tagħha għall-popli u għat-tranżizzjoni demokratika 

fil-Viċinat tan-Nofsinhar tagħha; jenfasizza, madankollu, li dan l-appoġġ m’għandux ikun 

bi spejjeż tal-impenji pluriennali tal-Unjoni favur pajjiżi li qed jiżviluppaw li jibbenefikaw 

minn finanzjament taħt id-DCI; jissottolinja. b’mod partikolari, li t-tnaqqis propost tal-

Kunsill fil-kooperazzjoni mal-Palestina, l-Afganistan, l-Iraq, l-Iran u l-Jemen jidher 

maqtugħ mir-realtà politika u ma jirrikonoxxix ir-rwol kruċjali tal-UE fl-istabilizzazzjoni 

u l-iżvilupp fit-tul ta’ kull wieħed minn dawn ir-reġjuni; 

 

10. Jirrifijuta t-tnaqqis propost fl-infiq amministrattiv taħt id-DCI u l-għajnuna umanitarja; 

jissottolinja li livell adegwat ta’ persunal, attivitajiet ta’ assistenza teknika, monitoraġġ, 

evalwazzjoni u awditu, sew fil-kwartieri ġenerali kif ukoll fid-delegazzjonijiet tal-UE 

mad-dinja, huma vitali għaż-żamma tal-ogħla standards ta’ implimentazzjoni rigoruża u li, 

minkejja li t-tnaqqis jista’ jwassal għal iffrankar fiż-żmien qasir, iġib miegħu riskji reali 

f’dak li jirrigwarda l-kwalità tal-ġestjoni finanzjarja tal-għajnuna tal-UE. 

